
Ὁ Ἱερεύς: Εὐλογητὸς ὁ Θεὸς ἡµῶν, πάντοτε, νῦν, καὶ
ἀεί, καὶ εἰς τοὺς αἰῶνας τῶν αἰώνων. Ἀµήν. Τρισάγιον...
ὉἈναγνώστης: Ἀµήν.

Δεῦτε προσκυνήσωµεν καὶ προσπέσωµεν τῷ
βασιλεῖ ἡµῶν Θεῷ.

Δεῦτε προσκυνήσωµεν καὶ προσπέσωµεν Χριστῷ
τῷ βασιλεῖ ἡµῶν Θεῷ.

Δεῦτε προσκυνήσωµεν καὶ προσπέσωµεν αὐτῷ,
Χριστῷ τῷ βασιλεῖ καὶ Θεῷ ἡµῶν.

Ψαλµὸς πγ΄ (83ος)
Ὡς ἀγαπητὰ τὰ σκηνώµατά σου Κύριε τῶν δυνάµεων
ἐπιποθεῖ καὶ ἐκλείπει ἡ ψυχή µου εἰς τὰς αὐλὰς τοῦ
Κυρίου ἡ καρδία µου καὶ ἡ σάρξ µου ἠγαλλιάσαντο
ἐπὶ Θεὸν ζῶντα
καὶ γὰρ στρουθίον εὗρεν ἑαυτῶ οἰκίαν καὶ τρυγὼν
νοσσιὰν ἑαυτῇ, οὗ θήσει τὰ νοσσία αὐτῆς, τὰ
θυσιαστήριά σου, Κύριε τῶν δυνάµεων ὁ βασιλεύς µου
καὶ ὁ Θεός µου
µακάριοι οἱ κατοικοῦντες ἐν τῷ οἴκῳ σου εἰς τοὺς
αἰῶνας τῶν αἰώνων αἰνέσουσί σε
µακάριος ἀνὴρ ᾦ ἐστιν ἡ ἀντίληψις αὐτοῦ παρὰ σοί·
Κύριε ἀναβάσεις ἐν τῇ καρδίᾳ αὐτοῦ διέθετο
ἐν τῇ κοιλάδι τοῦ κλαυθµῶνος εἰς τόπον ὃν ἔθετο· καὶ
γὰρ εὐλογίας δώσει ὁ νοµοθετῶν
πορεύσονται ἐκ δυνάµεως εἰς δύναµιν ὀφθήσεται ὁ
Θεὸς τῶν θεῶν ἐν Σιὼν



Κύριε ὁ Θεὸς τῶν δυνάµεων εἰσάκουσον τῆς
προσευχῆς µου ἐνώτισαι ὁ Θεὸς Ἰακὼβ
ὑπερασπιστὰ ἡµῶν ἴδε ὁ Θεὸς καὶ ἐπίβλεψον ἐπὶ τὸ
πρόσωπον τοῦ χριστοῦ σου
ὅτι κρείσσων ἡµέρα µία ἐν ταῖς αὐλαῖς σου ὑπὲρ
χιλιάδας ἐξελεξάµην παραρριπτεῖσθαι ἐν τῷ οἴκῳ τοῦ
Θεοῦ µᾶλλον ἢ οἰκεῖν ἐν σκηνώµασιν ἁµαρτωλῶν
ὅτι ἔλεον καὶ ἀλήθειαν ἀγαπᾷ Κύριος ὁ Θεὸς, χάριν καὶ
δόξαν δώσει Κύριος, οὐ στερήσει τὰ ἀγαθὰ τοὺς
πορευοµένους ἐν ἀκακίᾳ
Κύριε τῶν δυνάµεων µακάριος ἄνθρωπος ὁ ἐλπίζων
ἐπὶ σὲ

Ψαλµὸς πδ΄ (84ος)
Εὐδόκησας Κύριε τὴν γῆν σου ἀπέστρεψας τὴν
αἰχµαλωσίαν Ἰακὼβ
ἀφῆκας τὰς ἀνοµίας τῷ λαῷ σου ἐκάλυψας πάσας τὰς
ἁµαρτίας αὐτῶν
κατέπαυσας πᾶσαν τὴν ὀργήν σου ἀπέστρεψας ἀπὸ
ὀργῆς θυµοῦ σου
ἐπίστρεψον ἡµᾶς ὁ Θεὸς τῶν σωτηρίων ἡµῶν καὶ
ἀπόστρεψον τὸν θυµόν σου ἀφʹ ἡµῶν
µὴ εἰς τὸν αἰῶνα ὀργισθῇς ἡµῖν; ἢ διατενεῖς τὴν ὀργήν
σου ἀπὸ γενεᾶς εἰς γενεὰν;
ὁ Θεὸς σὺ ἐπιστρέψας ζωώσεις ἡµᾶς καὶ ὁ λαός σου
εὐφρανθήσεται ἐπὶ σοὶ
δεῖξον ἡµῖν Κύριε τὸ ἔλεός σου καὶ τὸ σωτήριόν σου
δῴης ἡµῖν;



ἀκούσοµαι τὶ λαλήσει ἐν ἐµοὶ Κύριος ὁ Θεὸς, ὅτι
λαλήσει εἰρήνην ἐπὶ τὸν λαὸν αὐτοῦ καὶ ἐπὶ τοὺς
ὁσίους αὐτοῦ καὶ ἐπὶ τοὺς ἐπιστρέφοντας πρὸς αὐτὸν
καρδίαν
πλὴν ἐγγὺς τῶν φοβουµένων αὐτὸν τὸ σωτήριον αὐτοῦ
τοῦ κατασκηνῶσαι δόξαν ἐν τῇ γῇ ἡµῶν
ἔλεος καὶ ἀλήθεια συνήντησαν, δικαιοσύνη καὶ εἰρήνη
κατεφίλησαν.
ἀλήθεια ἐκ τῆς γῆς ἀνέτειλεν καὶ δικαιοσύνη ἐκ τοῦ
οὐρανοῦ διέκυψε
καὶ γὰρ ὁ Κύριος δώσει χρηστότητα καὶ ἡ γῆ ἡµῶν
δώσει τὸν καρπὸν αὐτῆς
δικαιοσύνη ἐναντίον αὐτοῦ προπορεύσεται καὶ θήσει
εἰς ὁδὸν τὰ διαβήµατα αὐτοῦ

Ψαλµὸς πε΄ (85ος)
Κλῖνον Κύριε τὸ οὖς σου καὶ ἐπάκουσόν µου ὅτι
πτωχὸς καὶ πένης εἰµὶ ἐγὼ
φύλαξον τὴν ψυχήν µου ὅτι ὅσιός εἰµι σῶσον τὸν
δοῦλόν σου ὁ Θεός µου τὸν ἐλπίζοντα ἐπὶ σὲ
ἐλέησόν µε Κύριε ὅτι πρὸς σὲ κεκράξοµαι ὅλην τὴν
ἡµέραν
εὔφρανον τὴν ψυχὴν τοῦ δούλου σου ὅτι πρὸς σὲ Κύριε
ἦρα τὴν ψυχήν µου
ὅτι σὺ Κύριε χρηστὸς καὶ ἐπιεικὴς καὶ πολυέλεος πᾶσι
τοῖς ἐπικαλουµένοις σε.
ἐνώτισαι Κύριε τὴν προσευχήν µου καὶ πρόσχες τῇ
φωνῇ τῆς δεήσεώς µου



ἐν ἡµέρᾳ θλίψεώς µου ἐκέκραξα πρὸς σὲ ὅτι
εἰσήκουσάς µου
οὐκ ἔστιν ὅµοιός σοι ἐν θεοῖς Κύριε καὶ οὐκ ἔστιν κατὰ
τὰ ἔργα σου. Πάντα τὰ ἔθνη ὅσα ἐποίησας ἥξουσιν καὶ
προσκυνήσουσιν ἐνώπιόν σου Κύριε καὶ δοξάσουσι τὸ
ὄνοµά σου
ὅτι µέγας εἶ σὺ καὶ ποιῶν θαυµάσια, σὺ εἶ ὁ Θεὸς µόνος
ὁ µέγας
ὁδήγησόν µε Κύριε τῇ ὁδῷ σου καὶ πορεύσοµαι ἐν τῇ
ἀληθείᾳ σου, εὐφρανθήτω ἡ καρδία µου τοῦ
φοβεῖσθαι τὸ ὄνοµά σου
ἐξοµολογήσοµαί σοι Κύριε ὁ Θεός µου ἐν ὅλῃ καρδίᾳ
µου καὶ δοξάσω τὸ ὄνοµά σου εἰς τὸν αἰῶνα
ὅτι τὸ ἔλεός σου µέγα ἐπʹ ἐµὲ καὶ ἐρρύσω τὴν ψυχήν
µου ἐξ ᾅδου κατωτάτου
ὁ Θεὸς παράνοµοι ἐπανέστησαν ἐπʹ ἐµὲ καὶ συναγωγὴ
κραταιῶν ἐζήτησαν τὴν ψυχήν µου καὶ οὐ προέθεντό
σε ἐνώπιον αὐτῶν
καὶ σὺ Κύριε ὁ Θεὸς οἰκτίρµων καὶ ἐλεήµων
µακρόθυµος καὶ πολυέλεος καὶ ἀληθινὸς
ἐπίβλεψον ἐπʹ ἐµὲ καὶ ἐλέησόν µε· δὸς τὸ κράτος σου τῷ
παιδί σου καὶ σῶσον τὸν υἱὸν τῆς παιδίσκης σου
ποίησον µετʹ ἐµοῦ σηµεῖον εἰς ἀγαθὸν καὶ ἰδέτωσαν οἱ
µισοῦντές µε καὶ αἰσχυνθήτωσαν ὅτι σὺ Κύριε
ἐβοήθησάς µοι καὶ παρεκάλεσάς µε

Δόξα Πατρί...Καὶ νῦν...Ἀλληλούϊα, Ἀλληλούϊα,
Ἀλληλούϊα. Δόξα σοι ὁ Θεός, Κύριε, ἐλέησον (γʹ)



Ἦχος πλ.δ΄
Ὁ ἐν τῇ ἐνάτῃ ὥρᾳ διʹ ἡµᾶς, σαρκὶ τοῦ θανάτου
γευσάµενος, νέκρωσον τῆς σαρκὸς ἡµῶν τὸ φρόνηµα,
Χριστὲ ὁ Θεὸς καὶ σῶσον ἡµᾶς.
Στίχ. Ἐγγισάτω ἡ δέησίς µου ἐνώπιόν σου Κύριε κατὰ
τὸ λόγιόν σου συνέτισόν µε.
Ὁ ἐν τῇ ἐνάτῃ ὥρᾳ διʹ ἡµᾶς, σαρκὶ τοῦ θανάτου
γευσάµενος, νέκρωσον τῆς σαρκὸς ἡµῶν τὸ φρόνηµα,
Χριστὲ ὁ Θεὸς καὶ σῶσον ἡµᾶς.
Στίχ. Εἰσέλθοι τὸ ἀξίωµά µου ἐνώπιόν σου κατὰ τὸ
λόγιόν σου ῥῦσαί µε.
Ὁ ἐν τῇ ἐνάτῃ ὥρᾳ διʹ ἡµᾶς, σαρκὶ τοῦ θανάτου
γευσάµενος, νέκρωσον τῆς σαρκὸς ἡµῶν τὸ φρόνηµα,
Χριστὲ ὁ Θεὸς καὶ σῶσον ἡµᾶς.

Δόξα Πατρί... Καὶ νῦν...Θεοτοκίον (χῦµα)
Ὁ διʹ ἡµᾶς γεννηθεὶς ἐκ Παρθένου, καὶ σταύρωσιν
ὑποµείνας Ἀγαθέ, ὁ θανάτῳ τὸν θάνατον σκυλεύσας,
καὶ ἔγερσιν δείξας ὡς Θεός, µὴ παρίδῃς οὓς ἔπλασας
τῇ χειρὶ σου, δεῖξον τὴν φιλανθρωπίαν σου ἐλεῆµον,
δέξαι τὴν τεκοῦσάν σε Θεοτόκον, πρεσβεύουσαν ὑπὲρ
ἡµῶν, καὶ σῶσον, Σωτὴρ ἡµῶν, λαὸν ἀπεγνωσµένον.

Καὶ εὐθὺς λέγοµεν τὸ παρὸν

Μὴ δὴ παραδῴης ἡµᾶς εἰς τέλος, διὰ τὸ ὄνοµά σου τὸ
Ἅγιον, καὶ µὴ διασκεδάσῃς τὴν διαθήκην σου, καὶ µὴ
ἀποστήσῃς τὸ ἔλεός σου ἀφʹ ἡµῶν, διὰ Ἀβραὰµ τὸν



ἠγαπηµένον ὑπὸ σοῦ, καὶ διὰ Ἰσαὰκ τὸν δοῦλόν σου
καὶ Ἰσραὴλ τὸν Ἅγιόν σου.

Ἅγιος ὁ Θεός, ἅγιος ἰσχυρός,
ἅγιος ἀθάνατος ἐλέησον ἡµᾶς. γ΄ Δόξα... Καὶ νῦν...

Παναγία Τριάς, ἐλέησον ἡµᾶς. Κύριε, ἱλάσθητι ταῖς
ἁµαρτίαις ἡµῶν. Δέσποτα, συγχώρησον τὰς ἀνοµίας
ἡµῖν. Ἅγιε, ἐπίσκεψαι καὶ ἴασαι τὰς ἀσθενείας ἡµῶν,
ἕνεκεν τοῦ ὀνόµατός σου.

Κύριε ἐλέησον (ἐκ τρίτου) Δόξα... Καὶ νῦν...
Πάτερ ἡµῶν, ὁ ἐν τοῖς οὐρανοῖς, ἁγιασθήτω τὸ ὄνοµά
σου, ἐλθέτω ἡ βασιλεία σου, γενηθήτω τὸ θέληµά σου
ὡς ἐν οὐρανῷ καὶ ἐπί τῆς γῆς. Τὸν ἄρτον ἡµῶν τὸν
ἐπιούσιον δὸς ἡµῖν σήµερον καὶ ἄφες ἡµῖν τὰ
ὀφειλήµατα ἡµῶν, ὡς καὶ ἡµεῖς ἀφίεµεν τοῖς
ὀφειλέταις ἡµῶν, καὶ µὴ εἰσενέγκῃς ἡµᾶς εἰς
πειρασµόν, ἀλλὰ ῥῦσαι ἡµᾶς ἀπὸ τοῦ πονηροῦ.
Ὁ Ἱερeύς:Ὅτι σοῦ ἐστιν ἡ βασιλεία...
Ὁ Ἀναγνώστης: Ἀµήν. Βλέπων ὁ λῃστὴς τὸν ἀρχηγὸν
τῆς ζωῆς ἐπὶ σταυροῦ κρεµάµενον, ἔλεγεν· Εἰ µὴ Θεὸς
ὑπῆρχε σαρκωθεὶς, ὁ σὺν ἡµῖν σταυρωθεὶς, οὐκ ἂν ὁ
ἥλιος τὰς ακτῖνας ἐναπέκρυψεν, οὐδὲ ἡ γῆ σειοµένη
ἐκυµαίνετο. Ἀλλ’ ὁ πάντων ἀνεχόµενος, µνήσθητί µου,
Κύριε, ἐν τῇ βασιλείᾳ σου.

Δόξα Πατρί...
Ἐν µέσῳ δύο λῃστῶν, ζυγὸς δικαιοσύνης εὑρέθη ὁ
σταυρός σου· τοῦ µὲν καταγοµένου εἰς ᾅδην, τῷ βάρει
τῆς βλασφηµίας, τοῦ δὲ κουφιζοµένου πταισµάτων,



πρὸς γνῶσιν θεολογίας, Χριστὲ ὁ Θεός, δόξα σοι.
Καὶ νῦν...

Τὸν ἀµνὸν καὶ ποιµένα καὶ σωτῆρα τοῦ κόσµου, ἐν τῷ
σταυρῷ θεωροῦσα ἡ τεκοῦσα, ἔλεγε δακρύουσα. Ὁ µὲν
κόσµος ἀγάλλεται, δεχόµενος τὴν λύτρωσιν, τὰ δὲ
σπλάγχνα µου φλέγονται, ὁρώσης σου τὴν σταύρωσιν,
ἣν ὑπὲρ πάντων ὑποµένεις, ὁ Υἱὸς καὶ Θεός µου.

Κύριε ἐλέησον (ιβ΄) Δόξα Πατρί... Καὶ νῦν...
Τὴν Τιµιωτέραν τῶν Χερουβείµ, καὶ ἐνδοξοτέραν
ἀσυγκρίτως τῶν Σεραφείµ, τὴν ἀδιαφθόρως Θεὸν
Λόγον τεκοῦσαν, τὴν ὄντως Θεοτόκον, σὲ
µεγαλύνοµεν.
Ἐν ὀνόµατι Κυρίου, εὐλόγησον Πάτερ.
ὁ Ἱερεύς: Διʹ εὐχῶν τῶν Ἁγίων Πατέρων ἡµῶν...
καὶ εὐθὺς

ΟΙ ΜΑΚΑΡΙΣΜΟΙ
Ἦχος πλ.β΄

Ἐν τῇ βασιλείᾳ σου µνήσθητι ἡµῶν, Κύριε, ὅταν ἔλθῃς
ἐν τῇ βασιλείᾳ σου. Μνήσθητι ἡµῶν, Κύριε, ὅταν
ἔλθῃς ἐν τῇ βασιλείᾳ σου.
Μακάριοι οἱ πτωχοὶ τῷ πνεύµατι, ὅτι αὐτῶν ἐστιν ἡ
βασιλεία τῶν οὐρανῶν. Μνήσθητι ἡµῶν, Κύριε, ὅταν
ἔλθῃς ἐν τῇ βασιλείᾳ σου.
Μακάριοι οἱ πενθοῦντες, ὅτι αὐτοὶ παρακληθήσονται.
Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ σου.
Μακάριοι οἱ πραεῖς, ὅτι αὐτοὶ κληρονοµήσουσι τὴν
γῆν.Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ



σου.
Μακάριοι οἱ πεινῶντες καὶ διψῶντες τὴν δικαιοσύνην,
ὅτι αὐτοὶ χορτασθήσονται. Μνήσθητι ἡµῶν, Κύριε,
ὅταν ἔλθῃς ἐν τῇ βασιλείᾳ σου.
Μακάριοι οἱ ἐλεήµονες, ὅτι αὐτοὶ ἐλεηθήσονται.
Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ σου.
Μακάριοι οἱ καθαροὶ τῇ καρδίᾳ, ὅτι αὐτοὶ τὸν Θεὸν
ὄψονται. Μνήσθητι ἡµῶν, Κύριε, ὅταν ἔλθῃς ἐν τῇ
βασιλείᾳ σου.
Μακάριοι οἱ εἰρηνοποιοί, ὅτι αὐτοὶ υἱοὶ Θεοῦ
κληθήσονται. Μνήσθητι ἡµῶν, Κύριε, ὅταν ἔλθῃς ἐν
τῇ βασιλείᾳ σου.
Μακάριοι οἱ δεδιωγµένοι ἕνεκεν δικαιοσύνης, ὅτι
αὐτῶν ἐστιν ἡ βασιλεία τῶν οὐρανῶν. Μνήσθητι
ἡµῶν, Κύριε, ὅταν ἔλθῃς ἐν τῇ βασιλείᾳ σου.
Μακάριοί ἐστε, ὅταν ὀνειδίσωσιν ὑµᾶς, καὶ διώξωσι,
καὶ εἴπωσι πᾶν πονηρὸν ῥῆµα καθʹ ὑµῶν, ψευδόµενοι
ἕνεκεν ἐµοῦ. Μνήσθητι ἡµῶν, Κύριε, ὅταν ἔλθῃς ἐν τῇ
βασιλείᾳ σου.
Χαίρετε καὶ ἀγαλλιᾶσθε, ὅτι ὁ µισθὸς ὑµῶν πολὺς ἐν
τοῖς οὐρανοῖς. Μνήσθητι ἡµῶν, Κύριε, ὅταν ἔλθῃς ἐν
τῇ βασιλείᾳ σου.

Δόξα Πατρί...
Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ σου.

Καὶ νῦν...
Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ σου.
Μνήσθητι ἡµῶν, Κύριε, ὅταν ἔλθῃς ἐν τῇ βασιλείᾳ σου.



Μνήσθητι ἡµῶν, Δέσποτα, ὅταν ἔλθῃς ἐν τῇ βασιλείᾳ
σου.
Μνήσθητι ἡµῶν, Ἅγιε, ὅταν ἔλθῃς ἐν τῇ βασιλείᾳ σου.

Καὶ συνεχίζει ὁ Ἀναγνώστης

Χορὸς ὁ ἐπουράνιος ὑµνεῖ σε καὶ λέγει· Ἅγιος, Ἅγιος,
Ἅγιος, Κύριος Σαβαώθ, πλήρης ὁ οὐρανὸς καὶ ἡ γῆ τῆς
δόξης σου.
Στίχ. Προσέλθετε πρὸς αὐτόν, καὶ φωτίσθητε, καὶ τὰ
πρόσωπα ὑµῶν οὐ µὴ καταισχυνθῇ.
Χορὸς ὁ ἐπουράνιος ὑµνεῖ σε καὶ λέγει· Ἅγιος, Ἅγιος,
Ἅγιος, Κύριος Σαβαώθ, πλήρης ὁ οὐρανὸς καὶ ἡ γῆ τῆς
δόξης σου.

Δόξα Πατρί...
Χορὸς ἁγίων Ἀγγέλων καὶ Ἀρχαγγέλων, µετὰ πασῶν
τῶν ἐπουρανίων Δυνάµεων, ὑµνεῖ σε καὶ λέγει· Ἅγιος,
Ἅγιος, Ἅγιος, Κύριος Σαβαώθ, πλήρης ὁ οὐρανὸς καὶ ἡ
γῆ τῆς δόξης σου.

Καὶ νῦν...
Πιστεύω εἰς ἕνα Θεόν, Πατέρα, Παντοκράτορα,
ποιητὴν οὐρανοῦ καὶ γῆς, ὁρατῶν τε πάντων καὶ
ἀοράτων. Καὶ εἰς ἕνα Κύριον Ἰησοῦν Χριστόν, τὸν Υἱόν
του Θεοῦ τὸν Μονογενῆ, τὸν ἐκ τοῦ Πατρὸς
γεννηθέντα πρὸ πάντων τῶν αἰώνων. Φῶς ἐκ φωτός,
Θεὸν ἀληθινὸν ἐκ Θεοῦ ἀληθινοῦ γεννηθέντα, οὐ
ποιηθέντα, ὁµοούσιον τῷ Πατρί, διʹ οὗ τὰ πάντα
ἐγένετο. Τὸν διʹ ἡµᾶς τοὺς ἀνθρώπους καὶ διὰ τὴν



ἡµετέραν σωτηρίαν κατελθόντα ἐκ τῶν οὐρανῶν καὶ
σαρκωθέντα ἐκ Πνεύµατος Ἁγίου καὶ Μαρίας τῆς
Παρθένου καὶ ἐνανθρωπήσαντα. Σταυρωθέντα τε ὑπὲρ
ἡµῶν ἐπὶ Ποντίου Πιλάτου καὶ παθόντα καὶ ταφέντα.
Καὶ ἀναστάντα τῇ τρίτῃ ἡµέρᾳ κατὰ τὰς Γραφάς. Καὶ
ἀνελθόντα εἰς τοὺς Οὐρανοὺς καὶ καθεζόµενον ἐκ
δεξιῶν τοῦ Πατρός. Καὶ πάλιν ἐρχόµενον µετὰ δόξης
κρῖναι ζῶντας καὶ νεκρούς, οὗ της βασιλείας οὐκ ἔσται
τέλος. Καὶ εἰς τὸ Πνεῦµα τὸ Ἅγιον, τὸ Κύριον, τὸ
Ζωοποιόν , τὸ ἐκ του Πατρὸς ἐκπορευόµενον, τὸ σὺν
Πατρὶ καὶ Υἱῷ συµπροσκυνούµενον καὶ
συνδοξαζόµενον, τὸ λαλῆσαν διά τῶν Προφητῶν. Εἰς
Μίαν , Ἁγίαν, Καθολικὴν καὶ Ἀποστολικὴν
Ἐκκλησίαν. Ὁµολογῶ ἕν Βάπτισµα εἰς ἄφεσιν
ἁµαρτιῶν. Προσδοκῶ ἀνάστασιν νεκρῶν. Καὶ ζωήν
τοῦ µέλλοντος αἰῶνος. Ἀµήν.
Ἄνες, ἄφες, συγχώρησον, ὁ Θεός, τὰ παραπτώµατα
ἡµῶν, τὰ ἑκούσια καὶ τὰ ἀκούσια, τὰ ἐν ἔργῳ καὶ
λόγῳ, τὰ ἐν γνώσει καὶ ἀγνοίᾳ, τὰ ἐν νυκτὶ καὶ ἡµέρα,
τὰ κατὰ νοῦν καὶ διάνοιαν, τὰ πάντα ἡµῖν
συγχώρησον, ὡς ἀγαθὸς καὶ φιλάνθρωπος.

Εἶτα τό,
Πάτερ ἡµῶν , ὁ ἐν τοῖς οὐρανοῖς, ἁγιασθήτω τὸ ὄνοµά
σου, ἐλθέτω ἡ βασιλεία σου, γενηθήτω τὸ θέληµά σου
ὡς ἐν οὐρανῷ καὶ ἐπί τῆς γῆς. Τὸν ἄρτον ἡµῶν τὸν
ἐπιούσιον δὸς ἡµῖν σήµερον καὶ ἄφες ἡµῖν τὰ
ὀφειλήµατα ἡµῶν, ὡς καὶ ἡµεῖς ἀφίεµεν τοῖς



ὀφειλέταις ἡµῶν, καὶ µὴ εἰσενέγκῃς ἡµᾶς εἰς
πειρασµόν, ἀλλὰ ῥῦσαι ἡµᾶς ἀπὸ τοῦ πονηροῦ.
ὁ ἱερεύς:Ὅτι σοῦ ἐστιν... ὁ Ἀναγνώστης:

Α΄ Κοντάκιον

Τῇ δὲ Δ΄ ἑβδοµάδι τῶν Νηστειῶν, λέγοµεν κοντάκιον
τῆς Σταυροπροσκυνήσεως :

Κοντάκιον ΑὐτόµελονἮχος βαρὺς
Οὐκέτι φλογίνη ῥοµφαία φυλάττει τὴν πύλην τῆς
Ἐδέµ, αὐτὴ γὰρ ἐπῆλθε παράδοξος σβέσις τὸ ξύλον τοῦ
Σταυροῦ, θανάτου τὸ κέντρον, καὶ ᾅδου τὸ νῖκος
ἐλήλαται, ἐπέστης δὲ Σωτήρ µου βοῶν τοῖς ἐν ᾅδῃ΄
Εἰσάγεσθε πάλιν εἰς τὸν Παράδεισον.

Κατὰ δὲ τὰς λοιπὰς ἑβδοµάδας τῆς Μ.
Τεσσαρακοστῆς, λέγοµεν καθ’ἑκάστην τὰ ἑξῆς
κοντάκια :

Τὸ τῆς ΜεταµορφώσεωςἮχος βαρύς
Ἐπὶ τοῦ ὄρους µετεµορφώθης, καί, ὡς ἐχώρουν οἱ
Μαθηταί σου, τὴν δόξαν σου, Χριστὲ ὁ Θεός,
ἐθεάσαντο, ἵνα, ὅταν σε ἴδωσι σταυρούµενον, τὸ µὲν
πάθος νοήσωσιν ἑκούσιον, τῷ δὲ κόσµῳ κηρύξωσι, ὅτι
σὺ ὑπάρχεις ἀληθῶς, τοῦ Πατρὸς τὸ ἀπαύγασµα.

Β΄ Τὸ Κοντάκιον τῆς ἡμέρας
Τῇ µὲν Δευτέρᾳ, τῶν Ἀρχαγγέλων

Ἀρχιστράτηγοι Θεοῦ, λειτουργοὶ θείας δόξης, τῶν
ἀνθρώπων ὁδηγοί, καὶ ἀρχηγοὶ τῶν Ἀσωµάτων, τὸ



συµφέρον ἡµῖν αἰτήσασθε, καὶ τὸ µέγα ἔλεος, ὡς τῶν
Ἀσωµάτων Ἀρχιστράτηγοι.

Τῇ δὲ Τρίτῃ, τοῦ Προδρόµου
Προφῆτα Θεοῦ, καὶ Πρόδροµε τῆς χάριτος, τὴν Κάραν
τὴν σήν, ὡς ῥόδον ἱερώτατον, ἐκ τῆς γῆς εὑράµενοι,
τὰς ἰάσεις πάντοτε λαµβάνοµεν· καὶ γὰρ πάλιν, ὡς
πρότερον, ἐν κόσµῳ κηρύττεις τὴν µετάνοιαν.

Τῇ Πέµπτῃ, τῶν Ἀποστόλων
Τοὺς ἀσφαλεῖς, καὶ θεοφθόγγους κήρυκας, τὴν
κορυφὴν τῶν Μαθητῶν σου, Κύριε, προσελάβου εἰς
ἀπόλαυσιν, τῶν ἀγαθῶν σου καὶ ἀνάπαυσιν· τοὺς
πόνους γὰρ ἐκείνων καὶ τὸν θάνατον, ἐδέξω ὑπὲρ
πᾶσαν ὁλοκάρπωσιν, ὁ µόνος γινώσκων τὰ ἐγκάρδια.

Τῇ Τετάρτῃ καὶ τῇ Παρασκευῇ, τοῦ ΣταυροῦἮχος δ΄
Ὁ ὑψωθεὶς ἐν τῷ Σταυρῷ ἑκουσίως, τῇ ἐπωνύµῳ σου
καινῇ πολιτείᾳ, τοὺς οἰκτιρµούς σου δώρησαι, Χριστὲ ὁ
Θεὸς εὔφρανον ἐν τῇ δυνάµει σου, τοὺς πιστοὺς
βασιλεῖς ἡµῶν, νίκας χορηγῶν αὐτοῖς, κατὰ τῶν
πολεµίων, τὴν συµµαχίαν ἔχοιεν τὴν σήν, ὅπλον
εἰρήνης, ἀήττητον τρόπαιον.

Γ΄ Τὸ Κοντάκιον τοῦ Ἁγίου τοῦ Ναοῦ
τοῦ Ἁγίου ΝικολάουἮχος γ´.ἩΠαρθένος σήµερον

Ἐν τοῖς Μύροις Ἅγιε, ἱερουργὸς ἀνεδείχθης· τοῦ
Χριστοῦ γὰρ Ὅσιε, τὸ Εὐαγγέλιον πληρώσας, ἔθηκας
τὴν ψυχήν σου ὑπὲρ λαοῦ σου, ἔσωσας τοὺς ἀθώους ἐκ



τοῦ θανάτου· διὰ τοῦτο ἡγιάσθης, ὡς µέγας µύστης
Θεοῦ τῆς χάριτος.

Δ΄ Τὸ Μαρτυρικὸν τοῦ Ἤχου
[ ὅρα ἐν τῷ τέλει τοῦ Τριῳδίου
( ) ]

Δόξα Πατρί...
Μετὰ τῶν Ἁγίων ἀνάπαυσον, Χριστέ, τὰς ψυχὰς τῶν
δούλων σου, ἔνθα οὐκ ἔστι πόνος, οὐ λύπη, οὐ
στεναγµός, ἀλλὰ ζωὴ ἀτελεύτητος.

Καὶ νῦν...
Προστασία τῶν Χριστιανῶν ἀκαταίσχυντε, µεσιτεία,
πρὸς τὸν Ποιητὴν ἀµετάθετε, µὴ παρίδῃς, ἁµαρτωλῶν
δεήσεων φωνάς, ἀλλὰ πρόφθασον, ὡς ἀγαθή, εἰς τὴν
βοήθειαν ἡµῶν, τῶν πιστῶς κραυγαζόντων σοι·
Τάχυνον εἰς πρεσβείαν, καὶ σπεῦσον εἰς ἱκεσίαν, ἡ
προστατεύουσα ἀεί, Θεοτόκε, τῶν τιµώντων σε.

Κύριε ἐλέησον µ΄ (40κις)
Ὁ ἐν παντὶ καιρῷ καὶ πάσῃ ὥρᾳ ἐν οὐρανῷ καὶ ἐπὶ γῆς
προσκυνούµενος καὶ δοξαζόµενος Χριστὸς ὁ Θεός, ὁ
µακρόθυµος, ὁ πολυέλεος, ὁ πολυέσπλαγχνος, ὁ τοὺς
δικαίους ἀγαπῶν καί τοὺς ἁµαρτωλοὺς ἐλεῶν, ὁ
πάντας καλῶν πρὸς σωτηρίαν διά τῆς ἐπαγγελίας τῶν
µελλόντων ἀγαθῶν , αὐτός. Κύριε, πρόσδεξαι καὶ ἡµῶν
ἐν τῇ ὥρᾳ ταύτῃ τὰς ἐντεύξεις καὶ ἴθυνον τὴν ζωὴν
ἡµῶν πρὸς τὰς ἐντολάς σου. Τὰς ψυχὰς ἡµῶν ἁγίασον,
τὰ σώµατα ἅγνισον , τοὺς λογισµοὺς διόρθωσον, τὰς
ἐννοίας κάθαρον καὶ ῥῦσαι ἡµᾶς ἀπὸ πάσης θλίψεως,



κακῶν καὶ ὀδύνης. Τείχισον ἡµᾶς ἁγίοις σου Ἀγγέλοις,
ἵνα τῇ παρεµβολῇ αὐτῶν φρουρούµενοι καὶ
ὁδηγούµενοι καταντήσωµεν εἰς τὴν ἑνότητα τῆς
πίστεως καὶ εἰς τὴν ἐπίγνωσιν τῆς ἀπροσίτου σου
δόξης, ὅτι εὐλογητὸς εἶ εἰς τοὺς αἰῶνας των αἰώνων.
Ἀµήν.

Κύριε ἐλέησον ( γ΄) Δόξα Πατρί... Καὶ νῦν...
Τὴν Τιµιωτέραν τῶν Χερουβείµ, καὶ ἐνδοξοτέραν
ἀσυγκρίτως τῶν Σεραφείµ, τὴν ἀδιαφθόρως Θεὸν
Λόγον τεκοῦσαν, τὴν ὄντως Θεοτόκον, σὲ
µεγαλύνοµεν.
Ἐν ὀνόµατι Κυρίου, εὐλόγησον Πάτερ.
Ὁ ἱερεύς· Ὁ Θεὸς οἰκτειρήσαι ἡµᾶς καὶ εὐλογήσαι
ἡµᾶς, ἐπιφάναι τὸ πρόσωπον αὐτοῦ ἐφ’ ἡµᾶς καὶ
ἐλεήσαι ἡµᾶς.

Ἅγιος ὁ Θεός, ἅγιος ἰσχυρός,
ἅγιος ἀθάνατος ἐλέησον ἡµᾶς. γ΄ Δόξα... Καὶ νῦν...

Παναγία Τριάς, ἐλέησον ἡµᾶς. Κύριε, ἱλάσθητι ταῖς
ἁµαρτίαις ἡµῶν. Δέσποτα, συγχώρησον τὰς ἀνοµίας
ἡµῖν. Ἅγιε, ἐπίσκεψαι καὶ ἴασαι τὰς ἀσθενείας ἡµῶν,
ἕνεκεν τοῦ ὀνόµατός σου.

Κύριε ἐλέησον (ἐκ τρίτου) Δόξα... Καὶ νῦν...
Πάτερ ἡµῶν, ὁ ἐν τοῖς οὐρανοῖς, ἁγιασθήτω τὸ ὄνοµά
σου, ἐλθέτω ἡ βασιλεία σου, γενηθήτω τὸ θέληµά σου
ὡς ἐν οὐρανῷ καὶ ἐπί τῆς γῆς. Τὸν ἄρτον ἡµῶν τὸν
ἐπιούσιον δὸς ἡµῖν σήµερον καὶ ἄφες ἡµῖν τὰ
ὀφειλήµατα ἡµῶν, ὡς καὶ ἡµεῖς ἀφίεµεν τοῖς



ὀφειλέταις ἡµῶν, καὶ µὴ εἰσενέγκῃς ἡµᾶς εἰς
πειρασµόν, ἀλλὰ ῥῦσαι ἡµᾶς ἀπὸ τοῦ πονηροῦ.
Ὁ Ἱερεύς:Ὅτι σοῦ ἐστιν ἡ βασιλεία...

Καὶ ποιοῦµεν τὰς τρεῖς µεγάλας µετανοίας. Εἶθʹ
οὕτω, λέγοµεν καθʹ ἑαυτοὺς καὶ ἕνα στίχον τῆς
Εὐχῆς τοῦ Ὁσίου Ἐφραίµ.

Κύριε, καὶ Δέσποτα τῆς ζωῆς µου, πνεῦµα ἀργίας,
περιεργίας, φιλαρχίας, καὶ ἀργολογίας µή µοι δῷς.
Πνεῦµα δὲ σωφροσύνης, ταπεινοφροσύνης, ὑποµονῆς
καὶ ἀγάπης, χάρισαί µοι τῷ σῷ δούλῳ.
Ναί, Κύριε Βασιλεῦ, δώρησαί µοι τοῦ ὁρᾶν τὰ ἐµὰ
πταίσµατα, καὶ µὴ κατακρίνειν τὸν ἀδελφόν µου, ὅτι
εὐλογητὸς εἶ, εἰς τοὺς αἰῶνας τῶν αἰώνων. Ἀµήν.

Καὶ ἄρχεται ὁ Ἑσπερινὸς



Ὁ Ἱερεύς: Εὐλογηµένη ἡ βασιλεία τοῦ Πατρὸς καὶ τοῦ
Υἱοῦ καὶ τοῦ Ἁγίου Πνεύµατος, νῦν, καὶ ἀεί, καὶ εἰς
τοὺς αἰῶνας τῶν αἰώνων.
ὉἈναγνώστης: Ἀµήν.

Δεῦτε προσκυνήσωµεν καὶ προσπέσωµεν τῷ
βασιλεῖ ἡµῶν Θεῷ.

Δεῦτε προσκυνήσωµεν καὶ προσπέσωµεν Χριστῷ
τῷ βασιλεῖ ἡµῶν Θεῷ.

Δεῦτε προσκυνήσωµεν καὶ προσπέσωµεν αὐτῷ,
Χριστῷ τῷ βασιλεῖ καὶ Θεῷ ἡµῶν.

Ψαλµὸς ργ΄ (103oς)
Εὐλόγει, ἡ ψυχή µου, τὸν Κύριον. Κύριε ὁ Θεός µου,
ἐµεγαλύνθης σφόδρα, ἐξοµολόγησιν καὶ
µεγαλοπρέπειαν ἐνεδύσω
ἀναβαλλόµενος φῶς ὡς ἱµάτιον, ἐκτείνων τὸν οὐρανὸν
ὡσεὶ δέρριν·
ὁ στεγάζων ἐν ὕδασι τὰ ὑπερῷα αὐτοῦ, ὁ τιθεὶς νέφη
τὴν ἐπίβασιν αὐτοῦ, ὁ περιπατῶν ἐπὶ πτερύγων ἀνέµων·
ὁ ποιῶν τοὺς ἀγγέλους αὐτοῦ πνεύµατα καὶ τοὺς
λειτουργοὺς αὐτοῦ πυρὸς φλόγα.
ὁ θεµελιῶν τὴν γῆν ἐπὶ τὴν ἀσφάλειαν αὐτῆς, οὐ
κλιθήσεται εἰς τὸν αἰῶνα τοῦ αἰῶνος.
ἄβυσσος ὡς ἱµάτιον τὸ περιβόλαιον αὐτοῦ, ἐπὶ τῶν
ὀρέων στήσονται ὕδατα·



ἀπὸ ἐπιτιµήσεώς σου φεύξονται, ἀπὸ φωνῆς βροντῆς
σου δειλιάσουσιν.
ἀναβαίνουσιν ὄρη καὶ καταβαίνουσι πεδία εἰς τὸν
τόπον ὃν ἐθεµελίωσας αὐτά·
ὅριον ἔθου, ὃ οὐ παρελεύσονται, οὐδὲ ἐπιστρέψουσι
καλύψαι τὴν γῆν.
ὁ ἐξαποστέλλων πηγὰς ἐν φάραγξιν, ἀνὰ µέσον τῶν
ὀρέων διελεύσονται ὕδατα·
ποτιοῦσι πάντα τὰ θηρία τοῦ ἀγροῦ, προσδέξονται
ὄναγροι εἰς δίψαν αὐτῶν·
ἐπ᾿ αὐτὰ τὰ πετεινὰ τοῦ οὐρανοῦ κατασκηνώσει, ἐκ
µέσου τῶν πετρῶν δώσουσι φωνήν.
ποτίζων ὄρη ἐκ τῶν ὑπερῴων αὐτοῦ, ἀπὸ καρποῦ τῶν
ἔργων σου χορτασθήσεται ἡ γῆ.
ὁ ἐξανατέλλων χόρτον τοῖς κτήνεσι καὶ χλόην τῇ
δουλείᾳ τῶν ἀνθρώπων τοῦ ἐξαγαγεῖν ἄρτον ἐκ τῆς
γῆς·
καὶ οἶνος εὐφραίνει καρδίαν ἀνθρώπου τοῦ ἱλαρῦναι
πρόσωπον ἐν ἐλαίῳ, καὶ ἄρτος καρδίαν ἀνθρώπου
στηρίζει.
χορτασθήσονται τὰ ξύλα τοῦ πεδίου, αἱ κέδροι τοῦ
Λιβάνου, ἃς ἐφύτευσας.
ἐκεῖ στρουθία ἐννοσσεύσουσι, τοῦ ἐρωδιοῦ ἡ οἰκία
ἡγεῖται αὐτῶν.
ὄρη τὰ ὑψηλὰ ταῖς ἐλάφοις, πέτρα καταφυγὴ τοῖς
λαγωοῖς.
ἐποίησε σελήνην εἰς καιρούς, ὁ ἥλιος ἔγνω τὴν δύσιν



αὐτοῦ.
ἔθου σκότος, καὶ ἐγένετο νύξ· ἐν αὐτῇ διελεύσονται
πάντα τὰ θηρία τοῦ δρυµοῦ.
σκύµνοι ὠρυόµενοι τοῦ ἁρπάσαι καὶ ζητῆσαι παρὰ τῷ
Θεῷ βρῶσιν αὐτοῖς.
ἀνέτειλεν ὁ ἥλιος, καὶ συνήχθησαν καὶ εἰς τὰς
µάνδρας αὐτῶν κοιτασθήσονται.
ἐξελεύσεται ἄνθρωπος ἐπὶ τὸ ἔργον αὐτοῦ καὶ ἐπὶ τὴν
ἐργασίαν αὐτοῦ ἕως ἑσπέρας.
ὡς ἐµεγαλύνθη τὰ ἔργα σου, Κύριε· πάντα ἐν σοφίᾳ
ἐποίησας, ἐπληρώθη ἡ γῆ τῆς κτίσεώς σου.
αὕτη ἡ θάλασσα ἡ µεγάλη καὶ εὐρύχωρος, ἐκεῖ ἑρπετά,
ὧν οὐκ ἔστιν ἀριθµός, ζῷα µικρὰ µετὰ µεγάλων·
ἐκεῖ πλοῖα διαπορεύονται, δράκων οὗτος, ὃν ἔπλασας
ἐµπαίζειν αὐτῇ.
πάντα πρὸς σὲ προσδοκῶσι, δοῦναι τὴν τροφὴν αὐτῶν
εἰς εὔκαιρον.
δόντος σου αὐτοῖς συλλέξουσιν, ἀνοίξαντός σου τὴν
χεῖρα, τὰ σύµπαντα πλησθήσονται χρηστότητος.
ἀποστρέψαντος δέ σου τὸ πρόσωπον ταραχθήσονται·
ἀντανελεῖς τὸ πνεῦµα αὐτῶν, καὶ ἐκλείψουσι καὶ εἰς
τὸν χοῦν αὐτῶν ἐπιστρέψουσιν.
ἐξαποστελεῖς τὸ πνεῦµά σου, καὶ κτισθήσονται, καὶ
ἀνακαινιεῖς τὸ πρόσωπον τῆς γῆς.
ἤτω ἡ δόξα Κυρίου εἰς τοὺς αἰῶνας, εὐφρανθήσεται
Κύριος ἐπὶ τοῖς ἔργοις αὐτοῦ·
ὁ ἐπιβλέπων ἐπὶ τὴν γῆν καὶ ποιῶν αὐτὴν τρέµειν, ὁ



ἁπτόµενος τῶν ὀρέων καὶ καπνίζονται.
ᾄσω τῷ Κυρίῳ ἐν τῇ ζωῇ µου, ψαλῶ τῷ Θεῷ µου ἕως
ὑπάρχω·
ἡδυνθείη αὐτῷ ἡ διαλογή µου, ἐγὼ δὲ εὐφρανθήσοµαι
ἐπὶ τῷ Κυρίῳ.
ἐκλείποιεν ἁµαρτωλοὶ ἀπὸ τῆς γῆς καὶ ἄνοµοι, ὥστε
µὴ ὑπάρχειν αὐτούς. εὐλόγει, ἡ ψυχή µου, τὸν Κύριον.
Καὶ πάλιν
Ὁ ἥλιος ἔγνω τὴν δύσιν αὐτοῦ ἔθου σκότος, καὶ
ἐγένετο νύξ.
Ὡς ἐµεγαλύνθη τὰ ἔργα σου, Κύριε πάντα ἐν σοφίᾳ
ἐποίησας.

Δόξα... Καὶ νῦν...
Ἀλληλούϊα, Ἀλληλούϊα, Ἀλληλούϊα. Δόξα σοι ὁ Θεός
(ἐκ γ΄).Ἡ ἐλπὶς ἡµῶν, Κύριε, δόξα σοι.

Ὁ Διάκονος: Ἐν εἰρήνῃ τοῦ Κυρίου δεηθῶµεν.

ὁ Ἱερεύς: Ὅτι πρέπει σοι, πᾶσα δόξα, τιµὴ καὶ
προσκύνησις, τῷ Πατρὶ καὶ τῷ Υἱῷ καὶ τῷ Ἁγίῳ
Πνεύµατι, νῦν καὶ ἀεὶ καὶ εἰς τοὺς αἰῶνας τῶν αἰώνων.
Ἀµήν.
Μεθʹ ὃ κλείεται ἐντελῶς ἡ Ὡραία Πύλη, ὁ Ἀναγνώστης
ἀναγινώσκει µεγαλοφώνως τά ʺΠρὸς Κύριονʺ .



Ψαλµὸς ριθ΄ (119ος)
Πρὸς Κύριον ἐν τῷ θλίβεσθαί µε ἐκέκραξα, καὶ
εἰσήκουσέ µου, Κύριε, ῥῦσαι τὴν ψυχήν µου ἀπὸ
χειλέων ἀδίκων καὶ ἀπὸ γλώσσης δολίας. Τὶ δοθείη
σοι, καὶ τὶ προστεθείη σοι πρὸς γλῶσσαν δολίαν; Τὰ
βέλη τοῦ δυνατοῦ ἠκονηµένα, σὺν τοῖς, ἄνθραξι τοῖς
ἐρηµικοῖς, Οἴµοι ὅτι ἡ παροικία µου ἐµακρύνθη,
κατεσκήνωσα µετὰ τῶν σκηνωµάτων Κηδάρ΄ πολλὰ
παρῴκησεν ἡ ψυχή µου, Μετὰ τῶν µισούντων τὴν
εἰρήνην ἤµην εἰρηνικός, ὅταν ἐλάλουν αὐτοῖς,
ἐπολέµουν µε δωρεάν.

Ψαλµὸς ρκ΄ (120ος)
Ἦρα τοὺς ὀφθαλµούς µου εἰς τὰ ὄρη, ὅθεν ἤξει ἡ
βοήθειά µου. Ἡ βοήθειά µου παρὰ Κυρίου τοῦ
ποιήσαντος τὸν οὐρανὸν καὶ τὴν γῆν. Μὴ δῴης εἰς
σάλον τὸν πόδα σου, µηδὲ νυστάξει ὁ φυλάσσων σε.
Ἰδοὺ οὐ νυστάξει, οὐδὲ ὑπνώσει ὁ φυλάσσων τόν
Ἰσραήλ. Κύριος φυλάξει σε, Κύριος σκέπη σοι ἐπὶ χεῖρα
δεξιάν σου. Ἡµέρας ὁ ἥλιος οὐ συγκαύσει σε, οὐδὲ ἡ
σελήνη τὴν νύκτα, Κύριος φυλάξει σε ἀπὸ παντὸς
κακοῦ, φυλάξει τὴν ψυχήν σου ὁ Κύριος, Κύριος
φυλάξει τὴν εἴσοδόν σου, καὶ τὴν ἔξοδόν σου, ἀπὸ τοῦ
νῦν καὶ ἕως τοῦ αἰῶνος.

Ψαλµὸς ρκα΄ (121ος)
Εὐφράνθην ἐπὶ τοῖς εἰρηκόσι µοι. Εἰς οἶκον Κυρίου
πορευσόµεθα, Ἑστῶτες ἦσαν οἱ πόδες ἡµῶν ἐν ταῖς



αὐλαῖς σου, Ἱερουσαλήµ. Ἱερουσαλὴµ οἰκοδοµουµένη
ὡς πόλις, ἧς ἡ µετοχὴ αὐτῆς ἐπὶ τὸ αὐτό. Ἐκεῖ γὰρ
ἀνέβησαν αἱ φυλαί, φυλαὶ Κυρίου, µαρτύριον τῷ
Ἰσραήλ, τοῦ ἐξοµολογήσασθαι τῷ ὀνόµατι Κυρίου.Ὅτι
ἐκεῖ ἐκάθισαν θρόνοι εἰς κρίσιν, θρόνοι ἐπὶ οἶκον
Δαυΐδ. Ἐρωτήσατε δὴ τὰ εἰς εἰρήνην τὴν Ἱερουσαλὴµ
καὶ εὐθηνία τοῖς ἀγαπῶσί σε. Γενέσθω δὴ εἰρήνη ἐν τῇ
δυνάµει σου, καὶ εὐθηνία ἐν ταῖς πυργοβάρεσί σου.
Ἕνεκα τῶν ἀδελφῶν µου καὶ τῶν πλησίον µου,
ἐλάλουν δὴ εἰρήνην περὶ σοῦ. Ἕνεκα τοῦ οἴκου Κυρίου
τοῦ Θεοῦ ἡµῶν, ἐξεζήτησα ἀγαθά σοι.

Ψαλµὸς ρκβ΄ (122ος)
Πρὸς σὲ ἦρα τοὺς ὀφθαλµούς µου, τὸν κατοικοῦντα ἐν
τῷ οὐρανῷ, Ἰδοὺ ὡς ὀφθαλµοὶ δούλων εἰς χεῖρας τῶν
κυρίων αὐτῶν ὡς ὀφθαλµοὶ παιδίσκης εἰς χεῖρας τῆς
κυρίας αὐτῆς, οὕτως οἱ ὀφθαλµοὶ ἡµῶν πρὸς Κύριον
τὸν Θεὸν ἡµῶν, ἕως οὗ οἰκτερῆσαι ἡµᾶς. Ἐλέησον
ἡµᾶς, Κύριε, ἐλέησον ἡµᾶς, ὅτι ἐπὶ πολὺ ἐπλήσθηµεν
ἐξουδενώσεως. Ἐπὶ πλεῖον ἐπλήσθη ἡ ψυχὴ ἡµῶν, τὸ
ὄνειδος τοῖς εὐθηνοῦσι, καὶ ἡ ἐξουδένωσις τοῖς
ὑπερηφάνοις.

Ψαλµὸς ρκγ΄ (123ος)
Εἰ µὴ ὅτι Κύριος ἦν ἐν ἡµῖν, εἰπάτω δὴ Ἰσραήλ, εἰ µὴ
ὅτι Κύριος ἦν ἐν ἡµῖν, ἐν τῷ ἐπαναστῆναι ἀνθρώπους
ἐφʹ ἡµᾶς, ἄρα ζῶντας ἂν κατέπιον ἡµᾶς. Ἐν τῷ
ὀργισθῆναι τὸν θυµὸν αὐτῶν ἐφʹ ἡµᾶς, ἄρα τὸ ὕδωρ ἂν
κατεπόντισεν ἡµᾶς. Χείµαῤῥον διῆλθεν ἡ ψυχὴ ἡµῶν,



ἄρα διῆλθεν ἡ ψυχὴ ἡµῶν τὸ ὕδωρ τὸ ἀνυπόστατον.
Εὐλογητὸς Κύριος, ὃς οὐκ ἔδωκεν ἡµᾶς εἰς θήραν τοῖς
ὁδοῦσιν αὐτῶν. Ἡ ψυχὴ ἡµῶν ὡς στρουθίον ἐῤῥύσθη
ἐκ τῆς παγίδος τῶν θηρευόντων. Ἡ παγὶς συνετρίβη,
καὶ ἡµεῖς ἐῤῤύσθηµεν. Ἡ βοήθεια ἡµῶν ἐν ὀνόµατι
Κυρίου τοῦ ποιήσαντος τὸν οὐρανὸν καὶ τὴν γῆν.
Δόξα Πατρὶ καὶ Υἱῷ καὶ Ἁγίῳ Πνεύµατι. Καὶ νῦν καὶ

ἀεὶ καὶ εἰς τοὺς αἰῶνας τῶν αἰώνων. Ἀµήν.
Ἀλληλούϊα, Ἀλληλούϊα, Ἀλληλούϊα, δόξα σοι ὁ Θεός, γ΄

Κύριε, ἐλέησον, Κύριε, ἐλέησον, Κύριε, ἐλέησον.
Δόξα Πατρὶ καὶ Υἱῷ καὶ Ἁγίῳ Πνεύµατι.

Ὁ Ἱερεύς:Ἔτι καὶ ἔτι ἐν εἰρήνῃ τοῦ Κυρίου δεηθῶµεν.
Ὁ Χορός: Κύριε ἐλέησον
Ὁ Ἱερεύς: Ἀντιλαβοῦ, σῶσον, ἐλέησον καὶ διαφύλαξον
ἡµᾶς, ὁ Θεός, τῇ σῇ χάριτι.
Ὁ Χορός: Κύριε ἐλέησον
Ὁ Ἱερεύς: Τῆς παναγίας, ἀχράντου, ὑπερευλογηµένης,
ἐνδόξου, δεσποίνης ἡµῶν Θεοτόκου καὶ ἀειπαρθένου
Μαρίας, µετὰ πάντων τῶν ἁγίων µνηµονεύσαντες,
ἑαυτοὺς καὶ ἀλλήλους καὶ πᾶσαν τὴν ζωὴν ἡµῶν
Χριστῷ τῷ Θεῷ παραθώµεθα.
Ὁ Χορός: Σοὶ Κύριε.
Ὁ Ἱερεύς: Ὅτι σὸν τὸ κράτος, καὶ σοῦ ἐστιν ἡ Βασιλεία
καὶ ἡ δύναµις καὶ ἡ δόξα τοῦ Πατρὸς καὶ τοῦ Υἱοῦ καὶ
τοῦ Ἁγίου Πνεύµατος, νῦν καὶ ἀεὶ καὶ εἰς τοὺς αἰῶνας
τῶν αἰώνων. Ἀµήν.

ὁ Ἀναγνώστης ἀναγινώσκει µεγαλοφώνως



Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀµήν.
Ψαλµὸς ρκδ΄ (124ος)

Οἱ πεποιθότες ἐπὶ Κύριον, ὡς ὄρος Σιών, οὐ
σαλευθήσεται εἰς τὸν αἰῶνα ὁ κατοικῶν Ἱερουσαλήµ.
Ὄρη κύκλῳ αὐτῆς, καὶ ὁ Κύριος κύκλῳ τοῦ λαοῦ
αὐτοῦ ἀπὸ τοῦ νῦν καὶ ἕως τοῦ αἰῶνος.Ὅτι οὐκ ἀφήσει
Κύριος τὴν ῥάβδον τῶν ἁµαρτωλῶν ἐπὶ τὸν κλῆρον
τῶν δικαίων, ὅπως ἂν µὴ ἐκτείνωσιν οἱ δίκαιοι ἐν
ἀνοµίαις χεῖρας αὐτῶν. Ἀγάθυνον, Κύριε, τοῖς ἀγαθοῖς
καὶ τοῖς εὐθέσι τῇ καρδίᾳ. Τοὺς δὲ ἐκκλίνοντας εἰς τὰς
στραγγαλιὰς ἀπάξει Κύριος µετὰ τῶν ἐργαζοµένων
τὴν ἀνοµίαν΄ εἰρήνη ἐπὶ τὸν Ἰσραήλ.

Ψαλµὸς ρκε΄ (125ος)
Ἐν τῷ ἐπιστρέψαι Κύριον τὴν αἰχµαλωσίαν Σιών,
ἐγενήθηµεν καὶ ὡσεὶ παρακεκληµένοι. Τότε ἐπλήσθη
χαρᾶς τὸ στόµα ἡµῶν, ἡ γλῶσσα ἡµῶν ἀγαλλιάσεως.
Τότε ἐροῦσιν ἐν τοῖς ἔθνεσιν΄ Ἐµεγάλυνε Κύριος τοῦ
ποιῆσαι µετʹ αὐτῶν. Ἐµεγάλυνε Κύριος τοῦ ποιῆσαι
µεθʹ ἡµῶν, ἐγενήθηµεν εὐφραινόµενοι. Ἐπίστρεψον,
Κύριε, τὴν αἰχµαλωσίαν ἡµῶν, ὡς χειµάῤῥους ἐν τῷ
νότῳ. Οἱ σπείροντες ἐν δάκρυσιν, ἐν ἀγαλλιάσει
θεριοῦσι. Πορευόµενοι ἐπορεύοντο καὶ ἔκλαιον,
βάλλοντες τὰ σπέρµατα αὐτῶν. Ἐρχόµενοι δὲ ἥξουσιν
ἐν ἀγαλλιάσει, αἴροντες τὰ δράγµατα αὐτῶν.

Ψαλµὸς ρκστ΄ (126ος)
Ἐὰν µὴ Κύριος οἰκοδοµήσῃ οἶκον, εἰς µάτην



ἐκοπίασαν οἱ οἰκοδοµοῦντες. Ἐὰν µὴ Κύριος φυλάξῃ
πόλιν, εἰς µάτην ἠγρύπνησεν ὁ φυλάσσων. Εἰς µάτην
ὑµῖν ἐστι τὸ ὀρθρίζειν. Ἐγείρεσθε µετὰ τὸ καθῆσθαι οἱ
ἐσθίοντες ἄρτον ὀδύνης. Ὅταν δῶ τοῖς ἀγαπητοῖς
αὐτοῦ ὕπνον, ἰδοὺ ἡ κληρονοµία Κυρίου, υἱοί, ὁ µισθὸς
τοῦ καρποῦ τῆς γαστρός. Ὡσεὶ βέλη ἐν χειρὶ δυνατοῦ,
οὕτως οἱ υἱοὶ τῶν ἐκτετιναγµένων. Μακάριος ὃς
πληρώσει τὴν ἐπιθυµίαν αὐτοῦ ἐξ αὐτῶν, οὐ
καταισχυνθήσονται, ὅταν λαλῶσι τοῖς ἐχθροῖς αὐτῶν
ἐν πύλαις.

Ψαλµὸς ρκζ΄ (127ος)
Μακάριοι πάντες οἱ φοβούµενοι τὸν Κύριον, οἱ
πορευόµενοι ἐν ταῖς ὁδοῖς αὐτοῦ. Τοὺς πόνους τῶν
καρπῶν σου φάγεσαι,µακάριος εἶ, καὶ καλῶς σοι
ἔσται. Ἡ γυνή σου ὡς ἄµπελος εὐθηνοῦσα ἐν ταῖς
κλίτεσι τῆς οἰκίας σου. Οἱ υἱοί σου ὡς νεόφυτα ἐλαιῶν
κύκλῳ τῆς τραπέζης σου. Ἰδοὺ οὕτως εὐλογηθήσεται
ἄνθρωπος ὁ φοβούµενος τὸν Κύριον. Εὐλογήσαι σε
Κύριος ἐκ Σιών, καὶ ἴδοις τὰ ἀγαθὰ Ἱερουσαλὴµ πάσας
τὰς ἡµέρας τῆς ζωῆς σου. Καὶ ἴδοις υἱοὺς τῶν υἱῶν
σου. Εἰρήνη ἐπὶ τὸν Ἰσραήλ.

Ψαλµὸς ρκη΄ (128ος)
Πλεονάκις ἐπολέµησάν µε ἐκ νεότητός µου, εἰπάτω δὴ
Ἰσραήλ. Πλεονάκις ἐπολέµησάν µε ἐκ νεότητός µου,
καὶ γὰρ οὐκ ἠδυνήθησάν µοι. Ἐπὶ τὸν νῶτόν µου
ἐτέκταινον οἱ ἁµαρτωλοί, ἐµάκρυναν τὴν ἀνοµίαν
αὐτῶν. Κύριος δίκαιος συνέκοψεν αὐχένας



ἁµαρτωλῶν. Αἰσχυνθήτωσαν καὶ ἀποστραφήτωσαν
εἰς τὰ ὀπίσω πάντες οἱ µισοῦντες Σιών. Γενηθήτωσαν
ὡσεὶ χόρτος δωµάτων, ὃς πρὸ τοῦ ἐκσπασθῆναι
ἐξηράνθη. Οὗ οὐκ ἐπλήρωσε τὴν χεῖρα αὐτοῦ ὁ
θερίζων, καὶ τὸν κόλπον αὐτοῦ ὁ τὰ δράγµατα
συλλέγων. Καὶ οὐκ εἶπον οἱ παράγοντες΄ Εὐλογία
Κυρίου ἐφʹ ὑµᾶς, εὐλογήκαµεν ὑµᾶς ἐν ὀνόµατι
Κυρίου.

Δόξα Πατρὶ καὶ Υἱῷ καὶ Ἁγίῳ Πνεύµατι.
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀµήν.
Ἀλληλούϊα, Ἀλληλούϊα, Ἀλληλούϊα, δόξα σοι ὁ Θεός, γ΄

Κύριε, ἐλέησον, Κύριε, ἐλέησον, Κύριε, ἐλέησον.
Δόξα Πατρὶ καὶ Υἱῷ καὶ Ἁγίῳ Πνεύµατι.

Ὁ Ἱερεύς:Ἔτι καὶ ἔτι ἐν εἰρήνῃ τοῦ Κυρίου δεηθῶµεν.
Ὁ Χορός: Κύριε ἐλέησον
Ὁ Ἱερεύς: Ἀντιλαβοῦ, σῶσον, ἐλέησον καὶ διαφύλαξον
ἡµᾶς, ὁ Θεός, τῇ σῇ χάριτι.
Κύριε ἐλέησον
Ὁ Ἱερεύς: Τῆς παναγίας, ἀχράντου ... Ὁ Χορός: Σοὶ
Κύριε.
Ὁ Ἱερεύς: Ὅτι ἀγαθὸς καὶ Φιλάνθρωπος Θεὸς
ὑπάρχεις καὶ σοὶ τὴν δόξαν ἀναπέµποµεν τῷ Πατρὶ καὶ
τῷ Υἱῷ καὶ τῷ Ἁγίῳ, Πνεύµατι, νῦν καὶ ἀεὶ καὶ εἰς τοὺς
αἰῶνας τῶν αἰώνων. Ἀµήν.

ὁ Ἀναγνώστης ἀναγινώσκει µεγαλοφώνως



Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀµήν.
Ψαλµὸς ρκθ΄ (129ος)

Ἐκ βαθέων ἐκέκραξά σοι, Κύριε΄ Κύριε, εἰσάκουσον τῆς
φωνῆς µου. Γενηθήτω τὰ ὦτά σου προσέχοντα εἰς τὴν
φωνὴν τῆς δεήσεώς µου. Ἐὰν ἀνοµίας παρατηρήσῃς,
Κύριε, Κύριε, τὶς ὑποστήσεται; Ὅτι παρὰ σοὶ ὁ ἱλασµὸς
ἐστιν. Ἕνεκεν τοῦ ὀνόµατός σου ὑπέµεινά σε, Κύριε,
ὑπέµεινεν ἡ ψυχή µου εἰς τὸν λόγον σου, ἤλπισεν ἡ
ψυχὴ µου ἐπὶ τὸν Κύριον. Ἀπὸ φυλακῆς πρωΐας µέχρι
νυκτός, ἀπὸ φυλακῆς πρωΐας, ἐλπισάτω Ἰσραὴλ ἐπὶ
τὸν Κύριον. Ὅτι παρὰ τῷ Κυρίῳ τὸ ἔλεος, καὶ πολλὴ
παρʹ αὐτῷ λύτρωσις, καὶ αὐτὸς λυτρώσεται τὸν
Ἰσραὴλ ἐκ πασῶν τῶν ἀνοµιῶν αὐτοῦ.

Ψαλµὸς ρλ΄ (130ος)
Κύριε, οὐχ ὑψώθη ἡ καρδία µου, οὐδὲ ἐµετεωρίσθησαν
οἱ ὀφθαλµοί µου. οὐδὲ ἐπορεύθην ἐν µεγάλοις, οὐδὲ ἐν
θαυµασίοις ὑπὲρ ἐµέ. Εἰ µὴ ἐταπεινοφρόνουν, ἀλλὰ
ὕψωσα τὴν ψυχήν µου, ὡς τὸ ἀπογεγαλακτισµένον ἐπὶ
τὴν µητέρα αὐτοῦ, ὡς ἀνταποδώσεις ἐπὶ τὴν ψυχήν
µου. Ἐλπισάτω Ἰσραὴλ ἐπὶ τὸν Κύριον ἀπὸ τοῦ νῦν καὶ
ἕως τοῦ αἰῶνος.

Ψαλµὸς ρλα΄ (131ος)
Μνήσθητι, Κύριε, τοῦ Δαυΐδ, καὶ πάσης τῆς πρᾳότητος
αὐτοῦ. Ὡς ὤµοσε τῷ Κυρίῳ, ηὔξατο τῷ Θεῷ Ἰακώβ. Εἰ
εἰσελεύσοµαι εἰς σκήνωµα οἴκου µου, εἰ ἀναβήσοµαι



ἐπὶ κλίνης στρωµνῆς µου. Εἰ δώσω ὕπνον τοῖς
ὀφθαλµοῖς µου, καὶ τοῖς βλεφάροις µου νυσταγµόν,
καὶ ἀνάπαυσιν τοῖς κροτάφοις µου. Ἕως οὗ εὕρω
τόπον τῷ Κυρίῳ, σκήνωµα τῷ Θεῷ Ἰακώβ. Ἰδοὺ
ἠκούσαµεν αὐτὴν ἐν Ἐφραθᾷ, εὕροµεν αὐτὴν ἐν τοῖς
πεδίοις τοῦ δρυµοῦ. Εἰσελευσόµεθα εἰς τὰ σκηνώµατα
αὐτοῦ, προσκυνήσοµεν εἰς τὸν τόπον, οὗ ἔστησαν οἱ
πόδες αὐτοῦ. Ἀνάστηθι, Κύριε, εἰς τὴν ἀνάπαυσίν σου,
σύ, καὶ ἡ κιβωτὸς τοῦ ἁγιάσµατός σου. Οἱ ἱερεῖς σου
ἐνδύσονται δικαιοσύνην, καὶ οἱ ὅσιοί σου
ἀγαλλιάσονται. Ἕνεκεν Δαυΐδ τοῦ δούλου σου µὴ
ἀποστρέψῃς τὸ πρόσωπον τοῦ χριστοῦ σου. Ὤµοσε
Κύριος τῷ Δαυΐδ ἀλήθειαν, καὶ οὐ µὴ ἀθετήσει αὐτήν.
Ἐκ καρποῦ τῆς κοιλίας σου θήσοµαι ἐπὶ τοῦ θρόνου
σου. Ἐὰν φυλάξωνται οἱ υἱοί σου τὴν διαθήκην µου,
καὶ τὰ µαρτύριά µου ταῦτα, ἃ διδάξω αὐτούς. Καὶ οἱ
υἱοὶ αὐτῶν ἕως τοῦ αἰῶνος καθιοῦνται ἐπὶ τοῦ θρόνου
σου. Ὅτι ἐξελέξατο Κύριος τὴν Σιών, ᾑρετίσατο αὐτὴν
εἰς κατοικίαν ἑαυτῷ. Αὕτη ἡ κατάπαυσίς µου εἰς αἰῶνα
αἰῶνος, ᾧδε κατοικήσω, ὅτι ᾑρετισάµην αὐτήν. Τὴν
θήραν αὐτῆς εὐλογῶν εὐλογήσω, τοὺς πτωχοὺς αὐτῆς
χορτάσω ἄρτων. Τοὺς ἱερεῖς αὐτῆς ἐνδύσω σωτηρίαν,
καὶ οἱ ὅσιοι αὐτῆς ἀγαλλιάσει ἀγαλλιάσονται. Ἐκεῖ
ἐξανατελῶ κέρας τῶ Δαυΐδ, ἡτοίµασα λύχνον τῷ
χριστῶ µου. Τοὺς ἐχθροὺς αὐτοῦ ἐνδύσω αἰσχύνην, ἐπὶ
δὲ αὐτόν ἐξανθήσει τὸ ἁγίασµά µου.



Ψαλµὸς ρλβ΄ (132ος)
Ἰδοὺ δὴ τὶ καλόν, ἢ τὶ τερπνόν, ἀλλʹ ἢ τὸ κατοικεῖν
ἀδελφοὺς ἐπὶ τὸ αὐτό. Ὡς µύρον ἐπὶ κεφαλῆς τὸ
καταβαῖνον ἐπὶ πώγωνα, τὸν πώγωνα τοῦ Ἀαρών, τὸ
καταβαῖνον ἐπὶ τὴν ᾤαν τοῦ ἐνδύµατος αὐτοῦ. Ὡς
δρόσος Ἀερµών, ἡ καταβαίνουσα ἐπὶ τὰ ὄρη Σιών, ὅτι
ἐκεῖ ἐνετείλατο Κύριος τὴν εὐλογίαν, ζωὴν ἕως τοῦ
αἰῶνος.

Ψαλµὸς ρλγ΄ (133ος)
Ἰδοὺ δὴ εὐλογεῖτε τὸν Κύριον, πάντες οἱ δοῦλοι Κυρίου,
οἱ ἑστῶτες ἐν οἴκῳ Κυρίου, ἐν αὐλαῖς οἴκου Θεοῦ ἡµῶν.
Ἐν ταῖς νυξὶν ἐπάρατε τὰς χεῖρας ὑµῶν εἰς τὰ ἅγια, καὶ
εὐλογεῖτε τὸν Κύριον. Εὐλογήσαι σε Κύριος ἐκ Σιών, ὁ
ποιήσας τὸν οὐρανὸν καὶ τὴν γῆν.
Δόξα Πατρὶ καὶ Υἱῷ καὶ Ἁγίῳ Πνεύµατι. Καὶ νῦν καὶ

ἀεὶ καὶ εἰς τοὺς αἰῶνας τῶν αἰώνων. Ἀµήν.
Ἀλληλούϊα, Ἀλληλούϊα, Ἀλληλούϊα, δόξα σοὶ ὁ Θεός, γ΄

Ἡ ἐλπὶς ἡµῶν, Κύριε, δόξα Σοι.
Ὁ Ἱερεύς:Ἔτι καὶ ἔτι ἐν εἰρήνῃ τοῦ Κυρίου δεηθῶµεν.
Ὁ Χορός: Κύριε ἐλέησον
Ὁ Ἱερεύς: Ἀντιλαβοῦ, σῶσον, ἐλέησον καὶ διαφύλαξον
ἡµᾶς, ὁ Θεός, τῇ σῇ χάριτι.
Ὁ Χορός: Κύριε ἐλέησον
Ὁ Ἱερεύς: Τῆς παναγίας, ἀχράντου, ὑπερευλογηµένης,
ἐνδόξου, δεσποίνης ἡµῶν Θεοτόκου καὶ ἀειπαρθένου
Μαρίας, µετὰ πάντων τῶν ἁγίων µνηµονεύσαντες,
ἑαυτοὺς καὶ ἀλλήλους καὶ πᾶσαν τὴν ζωὴν ἡµῶν



Χριστῷ τῷ Θεῷ παραθώµεθα.
Ὁ Χορός: Σοὶ Κύριε.
Ὁ Ἱερεύς: Ὅτι σὺ εἶ ὁ Θεὸς ἡµῶν, Θεὸς τοῦ ἐλεεῖν καὶ
σώζειν καὶ σοὶ τὴν δόξαν ἀναπέµποµεν, τῷ Πατρὶ καὶ
τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς τοὺς
αἰῶνας τῶν αἰώνων. Ἀµήν.

Οἱ χοροὶ ταπεινῇ τῇ φωνῇ ψάλλουσι τό, Κύριε
ἐκέκραξα..., εἰς ἦχον τοῦ Ἰδιοµέλου τοῦ Τριῳδίου.

Ψαλµὸς ρµ΄ (140ος)
Ἀµήν. Κύριε ἐκέκραξα πρὸς σέ, εἰσάκουσόν µου,
εἰσάκουσόν µου, Κύριε. Κύριε, ἐκέκραξα πρὸς σέ,
εἰσάκουσόν µου πρόσχες τῇ φωνῇ τῆς δεήσεώς µου, ἐν
τῷ κεκραγέναι µε πρὸς σὲ εἰσάκουσόν µου, Κύριε.
Κατευθυνθήτω ἡ προσευχή µου, ὡς θυµίαµα ἐνώπιόν
σου ἔπαρσις τῶν χειρῶν µου θυσία ἑσπερινὴ
εἰσάκουσόν µου, Κύριε.
Θοῦ, Κύριε, φυλακὴν τῷ στόµατί µου, καὶ θύραν
περιοχῆς περὶ τὰχείλη µου.
Μὴ ἐκκλίνῃς τὴν καρδίαν µου εἰς λόγους πονηρίας,
τοῦ προφασίζεσθαι προφάσεις ἐν ἁµαρτίαις.
Σὺν ἀνθρώποις ἐργαζοµένοις τὴν ἀνοµίαν, καὶ οὐ µὴ
συνδυάσω µετὰ τῶν ἐκλεκτῶν αὐτῶν.
Παιδεύσει µε δίκαιος ἐν ἐλέει, καὶ ἐλέγξει µε ἔλαιον δὲ
ἁµαρτωλοῦµὴ λιπανάτω τὴν κεφαλήν µου.
Ὅτι ἔτι καὶ ἡ προσευχή µου ἐν ταῖς εὐδοκίαις αὐτῶν
κατεπόθησαν ἐχόµενα πέτρας οἱ κριταὶ αὐτῶν.
Ἀκούσονται τὰ ῥήµατά µου, ὅτι ἡδύνθησαν ὡσεὶ
πάχος γῆς ἐῤῥάγη ἐπὶ τῆς γῆς, διεσκορπίσθη τὰ ὀστᾶ
αὐτῶν παρὰ τὸν ᾅδην.
Ὅτι πρὸς σέ, Κύριε, Κύριε, οἱ ὀφθαλµοὶ µου ἐπὶ σοὶ
ἤλπισα, µὴ ἀντανέλῃς τὴν ψυχήν µου.
Φύλαξόν µε ἀπὸ παγίδος ἧς συνεστήσαντό µοι, καὶ
ἀπὸ σκανδάλων τῶν ἐργαζοµένων τὴν ἀνοµίαν.
Πεσοῦνται ἐν ἀµφιβλήστρῳ αὐτῶν οἱ ἁµαρτωλοί, κατὰ
µόνας εἰµὶἐγώ, ἕως ἂν παρέλθω.



Ψαλµὸς ρµα΄ (141ος)
Φωνῇ µου πρὸς Κύριον ἐκέκραξα, φωνῇ µου πρὸς
Κύριον
ἐδεήθην.
Ἐκχεῶ ἐνώπιον αὐτοῦ τὴν δέησίν µου, τὴν θλῖψίν µου
ἐνώπιον αὐτοῦ ἀπαγγελῶ.
Ἐν τῷ ἐκλείπειν ἐξ ἐµοῦ τὸ πνεῦµά µου, καὶ σὺ ἔγνως
τὰς τρίβουςµου.
Ἐν ὁδῷ ταύτῃ, ᾗ ἐπορευόµην, ἔκρυψαν παγίδα µοι.
Κατενόουν εἰς τὰ δεξιά, καὶ ἐπέβλεπον, καὶ ἦν ὁ
ἐπιγινώσκων µε.
Ἀπώλετο φυγὴ ἀπʹ ἐµοῦ καὶ οὐκ ἔστιν ὁ ἐκζητῶν τὴν
ψυχήν µου.
Ἐκέκραξα πρὸς σέ, Κύριε εἶπα΄ Σὺ εἶ ἡ ἐλπίς µου, µερίς
µου εἶ ἐν γῇζώντων.
Πρόσχες πρὸς τὴν δέησίν µου, ὅτι ἐταπεινώθην
σφόδρα.
Ῥῦσαί µε ἐκ τῶν καταδιωκόντων µε, ὅτι
ἐκραταιώθησαν ὑπὲρ ἐµέ.

Στιχηρά τροπάρια
Στίχ. Ἐξάγαγε ἐκ φυλακῆς τὴν ψυχήν µου, τοῦ
ἐξοµολογήσασθαι τῷ ὀνόµατί σου.
Στίχ. Ἐµὲ ὑποµενοῦσι δίκαιοι, ἕως οὗ ἀνταποδῷς µοι.
Στίχ. Ἐκ βαθέων ἐκέκραξά σοι, Κύριε, Κύριε
εἰσάκουσον τῆς φωνῆς µου.
Στίχ. Γενηθήτω τὰ ὦτά σου προσέχοντα εἰς τὴν φωνὴν
τῆς δεήσεώς µου.



Στίχ. Ἐὰν ἀνοµίας παρατηρήσῃς, Κύριε, Κύριε τίς
ὑποστήσεται; ὅτι παρὰ σοὶ ὁ ἱλασµός ἐστιν.
Στίχ. Ἕνεκεν τοῦ ὀνόµατός σου ὑπέµεινά σε, Κύριε,
ὑπέµεινεν ἡ ψυχή µου εἰς τὸν λόγον σου, ἤλπισεν ἡ
ψυχή µου ἐπὶ τὸν Κύριον.
Στίχ. Ἀπὸ φυλακῆς πρωΐας µέχρι νυκτός, ἀπὸ φυλακῆς
πρωΐας, ἐλπισάτω Ἰσραὴλ ἐπὶ τὸν Κύριον.
Στίχ. Ὅτι παρὰ τῷ Κυρίῳ τὸ ἔλεος καὶ πολλὴ παρʹ
αὐτῷ λύτρωσις: καὶ αὐτὸς λυτρώσεται τὸν Ἰσραὴλ ἐκ
πασῶν τῶν ἀνοµιῶν αὐτοῦ.
Στίχ. Αἰνεῖτε τὸν Κύριον πάντα τὰ ἔθνη ἐπαινέσατε
αὐτὸν πάντες οἱ λαοί.
Στίχ. Ὅτι ἐκραταιώθη τὸ ἔλεος αὐτοῦ ἐφʹ ἡµᾶς, καὶ ἡ
ἀλήθεια τοῦ κυρίου µένει εἰς τὸν αἰῶνα.

Δόξα Πατρί... Καὶ νῦν...

Ψαλλοµένου τοῦ Δοξαστικοῦ, ἀνοίγονται τὰ Βηµόθυρα
καὶ ἐξέρχονται τῆς βορείου Πύλης ὁ Διάκονος καὶ ὁ Ἱερεύς
(ἤ µόνος ὁ Ἱερεύς), µετὰ θυµιατοῦ, καὶ προηγουµένου
λαµπαδούχου γίνεται ἡ µικρὰ Εἴσοδος.

Εἴσοδος
Διάκονος: Σοφία Ὀρθοί
Ὁ Προεστὼς ἢ ὁ Ἀναγνώστης ( χῦµα ) :
Φῶς ἱλαρὸν ἁγίας δόξης, ἀθανάτου Πατρός, οὐρανίου,
ἁγίου, µάκαρος, Ἰησοῦ Χριστέ, ἐλθόντες ἐπὶ τὴν ἡλίου
δύσιν, ἰδόντες φῶς ἑσπερινόν, ὑµνοῦµεν Πατέρα, Υἱόν,



καὶ ἅγιον Πνεῦµα Θεόν. Ἄξιόν σε ἐν πᾶσι καιροῖς,
ὑµνεῖσθαι φωναῖς αἰσίαις, Υἱὲ Θεοῦ, ζωὴν ὁ διδούς, Διὸ
ὁ κόσµος σὲ δοξάζει.
Διάκονος: Ἑσπέρας.

Ὁ Προεστὼς ἢ ὁ Ἀναγνώστης ἀναγιγνώσκει τά
ἀναγνώσµατα

ΑΝΑΓΝΩΣΜΑ Α΄
ΑΝΑΓΝΩΣΜΑ Β΄ Προκείµενον ...

ὁ Ἀναγνώστης: Κέλευσον
Ὁ ἱερεὺς κρατῶν λαµπάδα ἀνηµµένην καὶ θυµιατὸν
ἐξηρτηµένον, ἵσταται ἔµπροσθεν τῆς Ἁγίας Τραπέζης καὶ
σφραγίζων διὰ τῆς λαµπάδος σταυροειδῶς, ἐκφωνεῖ:

Σοφία,Ὀρθοί.
Εἶτα ὁ Ἱερεύς, στρεφόµενος πρὸς τὸν λαὸν καὶ ἱστάµενος
ἐπὶ τῆς Ὡραίας Πύλης, ἐκφωνεῖ:

Φῶς Χριστοῦ φαίνει πᾶσι.
Καὶ εὐλογῶν διὰ τῆς λαµπάδος σταυροειδῶς,
ἐπανέρχεται ἐν τῷ Ἱερῷ.

Εἶτα τὸ Ἀνάγνωσµα
Ὁ ἱερεύς, εὐθὺς µετὰ τὸ τέλος τοῦ ἀναγνώσµατος,
ἱστάµενος πρὸ τῆς ἁγίας Τραπέζης καὶ θυµιῶν ἐλαφρῶς,
ψάλλει σεµνῶς καὶ κατανυκτικῶς. (Κατὰ µὲν τὴν Α’
Ἑβδοµάδα, τὴν Μεγάλην Ἑβδοµάδα καθὼς καὶ εἰς µνήµας
ἑορταζοµένων Ἁγίων εἰς ἦχον πλ.β’, κατὰ δὲ τὰς
ὑπολοίπους ἡµέρας εἰς ἦχον πλ.α’)



Κατευθυνθήτω ἡ προσευχή µου, ὡς θυµίαµα ἐνώπιόν
σου, ἔπαρσις τῶν χειρῶν µου, θυσία ἑσπερινή.

Ὁ ἱερεὺς ἐρχόµενος εἰς τὸ νότιον µέρος τῆς Ἁγίας
Τραπέζης καὶ θυµιῶν λέγει ἐκφώνως

Στίχ. α΄ Κύριε, ἐκέκραξα πρὸς σέ, εἰσάκουσόν µου,
εἰσάκουσόν µου, Κύριε, Κύριε, ἐκέκραξα πρὸς σέ,
εἰσάκουσόν µου, πρόσχες τῇ φωνῇ τῆς δεήσεώς µου ἐν
τῷ κεκραγέναι µὲ πρὸς σέ.

ὁ χορός: Κατευθυνθήτω ἡ προσευχή µου, ὡς θυµίαµα
ἐνώπιόν σου, ἔπαρσις τῶν χειρῶν µου, θυσία ἑσπερινή.
Ὁ ἱερεὺς ἐρχόµενος εἰς τὸ ὄπισθεν µέρος τῆς ἁγίας
Τραπέζης καὶ θυµιῶν λέγει ἐκφώνως.

Στίχ. β΄ Θοῦ, Κύριε, φυλακὴν τῶ στόµατί µου, καὶ
θύραν περιοχῆς περὶ τὰ χείλη µου.

ὁ χορός: Κατευθυνθήτω ἡ προσευχή µου, ὡς θυµίαµα
ἐνώπιόν σου, ἔπαρσις τῶν χειρῶν µου, θυσία ἑσπερινή.

Ὁ ἱερεὺς ἐρχόµενος εἰς τὸ βόρειον µέρος τῆς ἁγίας
Τραπέζης καὶ θυµιῶν λέγει ἐκφώνως.

Στίχ. γ΄ Μὴ ἐκκλίνῃς τὴν καρδίαν µου εἰς λόγους
πονηρίας τοῦ προφασίζεσθαι προφάσεις ἐν ἁµαρτίαις.

ὁ χορός: Κατευθυνθήτω ἡ προσευχή µου, ὡς θυµίαµα
ἐνώπιόν σου, ἔπαρσις τῶν χειρῶν µου, θυσία ἑσπερινή.



Ὁ ἱερεὺς ἐρχόµενος ἔµπροσθεν τῆς ἁγίας Τραπέζης λέγει
ἐκφώνως.

Δόξα Πατρὶ καὶ Υἱῷ καὶ Ἁγίῳ Πνεύµατι.
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀµήν.
ὁ χορός: Κατευθυνθήτω ἡ προσευχή µου, ὡς θυµίαµα
ἐνώπιόν σου, ἔπαρσις τῶν χειρῶν µου, θυσία ἑσπερινή.

Ὁ Ἱερεὺς εὑρισκόµενος ἤδη ἔµπροσθεν τῆς Ἁγίας
Τραπέζης ἐπαναλαµβάνει.

Κατευθυνθήτω ἡ προσευχή µου.

Ἐξελθὼν δὲ εἰς τὴν Ὡραίαν Πύλην, θυµιᾶ τὴν εἰκόνα τοῦ
Δεσπότου Χριστοῦ ψάλλων.

ὡς θυµίαµα ἐνώπιόν σου.

Ἀκολούθως δὲ θυµιᾶ τὰς λοιπὰς εἰκόνας, τὸν Ναὸν καὶ
τὸν λαόν, ἐνῷ ὁ χορὸς ψάλλει τὸ ὑπόλοιπον.

ὁ χορός:Ἔπαρσις τῶν χειρῶν µου, θυσία ἑσπερινή.

Κατὰ δὲ τὴν διάρκειαν τῆς διανοµῆς τοῦ ἀντιδώρου
ἀναγιγνώσκονται οἱ ψαλµοί ὑπό τοῦ Ἀναγνώστου

Ψαλµός λγ΄ (33ος)
Εὐλογήσω τὸν Κύριον ἐν παντὶ καιρῷ, διὰ παντὸς ἡ
αἴνεσις αὐτοῦ ἐν τῷ στόµατί µου. Ἐν τῷ Κυρίῳ
ἐπαινεθήσεται ἡ ψυχή µου΄ ἀκουσάτωσαν πρᾳεῖς, καὶ
εὐφρανθήτωσαν. Μεγαλύνατε τὸν Κύριον σὺν ἐµοί,
καὶ ὑψώσωµεν τὸ ὄνοµα αὐτοῦ ἐπὶ τὸ αὐτό. Ἐξεζήτησα
τὸν Κύριον, καὶ ἐπήκουσέ µου, καὶ ἐκ πασῶν τῶν
θλίψεών µου ἐρρύσατό µε. Προσέλθετε πρὸς αὐτόν, καὶ
φωτίσθητε, καὶ τὰ πρόσωπα ὑµῶν οὐ µὴ καταισχυνθῇ,
Οὗτος ὁ πτωχὸς ἐκέκραξε, καὶ ὁ Κύριος εἰσήκουσεν
αὐτοῦ, καὶ ἐκ πασῶν τῶν θλίψεων αὐτοῦ ἔσωσεν
αὐτόν. Παρεµβαλεῖ ἄγγελος Κυρίου κύκλῳ τῶν
φοβουµένων αὐτόν, καὶ ῥύσεται αὐτούς. Γεύσασθε καὶ
ἴδετε ὅτι χρηστὸς ὁ Κύριος, µακάριος ἀνήρ, ὅς ἐλπίζει
ἐπʹ Αὐτόν. Φοβήθητε τὸν Κύριον, πάντες οἱ ἅγιοι
αὐτοῦ, ὅτι οὐκ ἔστιν ὑστέρηµα τοῖς φοβουµένοις
αὐτόν. Πλούσιοι ἐπτώχευσαν καὶ ἐπείνασαν, οἱ δὲ
ἐκζητοῦντες τὸν Κύριον οὐκ ἐλαττωθήσονται παντὸς
ἀγαθοῦ. Δεῦτε, τέκνα, ἀκούσατέ µου, φόβον Κυρίου
διδάξω ὑµᾶς. Τὶς ἐστιν ἄνθρωπος ὁ θέλων ζωήν,
ἀγαπῶν ἡµέρας ἰδεῖν ἀγαθάς; Παῦσον τὴν γλῶσσάν
σου ἀπὸ κακοῦ, καὶ χείλη σου τοῦ µὴ λαλῆσαι δόλον.
Ἔκκλινον ἀπὸ κακοῦ καὶ ποίησον ἀγαθόν, ζήτησον
εἰρήνην, καὶ δίωξον αὐτήν. Ὀφθαλµοὶ Κυρίου ἐπὶ
δικαίους, καὶ ὦτα αὐτοῦ εἰς δέησιν αὐτῶν. Πρόσωπον



δὲ Κυρίου ἐπὶ ποιοῦντας κακά, τοῦ ἐξολοθρεῦσαι ἐκ
γῆς τὸ µνηµόσυνον αὐτῶν. Ἐκέκραξαν οἱ δίκαιοι καὶ ὁ
Κύριος εἰσήκουσεν αὐτῶν, καὶ ἐκ πασῶν τῶν θλίψεων
αὐτῶν ἐρρύσατο αὐτούς. Ἐγγὺς Κύριος τοῖς
συντετριµµένοις τὴν καρδίαν καὶ τοὺς ταπεινούς τῷ
πνεύµατι σώσει. Πολλαὶ αἱ θλίψεις τῶν δικαίων, καὶ ἐκ
πασῶν αὐτῶν ῥύσεται αὐτοὺς ὁ Κύριος. Φυλάσσει
Κύριος πάντα τὰ ὀστᾶ αὐτῶν, ἓν ἐξ αὐτῶν οὐ
συντριβήσεται. Θάνατος ἁµαρτωλῶν πονηρός, καὶ οἱ
µισοῦντες τὸν δίκαιον πληµµελήσουσι. Λυτρώσεται
Κύριος ψυχὰς δούλων αὐτοῦ, καὶ οὐ µὴ
πληµµελήσουσι πάντες οἱ ἐλπίζοντες ἐπʹ αὐτόν.

Ψαλµός ρµγ΄ 144
Ὑψώσω σε, ὁ Θεός µου, ὁ Βασιλεύς µου καὶ εὐλογήσω
τὸ ὄνοµά σου εἰς τὸν αἰῶνα, καὶ εἰς τὸν αἰῶνα τοῦ
αἰῶνος. Καθʹ ἑκάστην ἡµέραν εὐλογήσω σε, καὶ
αἰνέσω τὸ ὄνοµά σου εἰς τὸν αἰῶνα, καὶ εἰς τὸν αἰῶνα
τοῦ αἰῶνος.Μέγας Κύριος καὶ αἰνετὸς σφόδρα, καὶ τῆς
µεγαλωσύνης αὐτοῦ οὐκ ἔστι πέρας. Γενεὰ καὶ γενεὰ
ἐπαινέσει τὰ ἔργα σου, καὶ τὴν δύναµίν σου
ἀπαγγελοῦσι. Τὴν µεγαλοπρέπειαν τῆς δόξης τῆς
ἁγιωσύνης σου λαλήσουσι, καὶ τὰ θαυµάσιά σου
διηγήσονται. Καὶ τὴν δύναµιν τῶν φοβερῶν σου
ἐροῦσι, καὶ τὴν µεγαλωσύνην σου διηγήσονται.
Μνήµην τοῦ πλήθους τῆς χρηστότητός σου
ἐξερεύξονται, καὶ τῇ δικαιοσύνῃ σου ἀγαλλιάσονται.
Οἰκτίρµων καὶ ἐλεήµων ὁ Κύριος, µακρόθυµος καὶ



πολυέλεος. Χρηστὸς ὁ Κύριος τοῖς σύµπασι, καὶ οἱ
οἰκτιρµοὶ αὐτοῦ ἐπὶ πάντα τὰ ἔργα αὐτοῦ.
Ἐξοµολογησάσθωσάν σοι, Κύριε, πάντα τὰ ἔργα σου,
καὶ οἱ ὅσιοί σου εὐλογησάτωσάν σε. Δόξαν τῆς
βασιλείας σου ἐροῦσι, καὶ τὴν δυναστείαν σου
λαλήσουσι. Τοῦ γνωρίσαι τοῖς υἱοῖς τῶν ἀνθρώπων
τὴν δυναστείαν σου, καὶ τὴν δόξαν τῆς
µεγαλοπρεπείας τῆς βασιλείας σου. Ἡ βασιλεία σου
βασιλεία πάντων τῶν αἰώνων, καὶ ἡ δεσποτεία σου ἐν
πάσῃ γενεᾷ καὶ γενεᾷ. Πιστὸς Κύριος ἐν πᾶσι τοῖς
λόγοις αὐτοῦ, καὶ ὅσιος ἐν πᾶσι τοῖς ἔργοις αὐτοῦ.
Ὑποστηρίζει Κύριος πάντας τοὺς καταπίπτοντας, καὶ
ἀνορθοῖ πάντας τούς κατερραγµένους. Οἱ ὀφθαλµοὶ
πάντων εἰς σὲ ἐλπίζουσι, καὶ σὺ δίδεις τὴν τροφὴν
αὐτῶν ἐν εὐκαιρίᾳ. Ἀνοίγεις σὺ τὴν χεῖρά σου, καὶ
ἐµπιπλᾷς πᾶν ζῷον εὐδοκίας. Δίκαιος Κύριος ἐν
πάσαις ταῖς ὁδοῖς αὐτοῦ, καὶ ὅσιος ἐν πᾶσι τοῖς ἔργοις
αὐτοῦ. Ἐγγὺς Κύριος πᾶσι τοῖς ἐπικαλουµένοις αὐτόν,
πᾶσι τοῖς ἐπικαλουµένοις αὐτόν ἐν ἀληθείᾳ. Θέληµα
τῶν φοβουµένων αὐτὸν ποιήσει, καὶ τῆς δεήσεως
αὐτῶν εἰσακούσεται, καὶ σώσει αὐτούς. Φυλάσσει
Κύριος πάντας τοὺς ἀγαπῶντας αὐτόν, καὶ πάντας
τοὺς ἁµαρτωλοὺς ἐξολοθρεύσει. Αἴνεσιν Κυρίου
λαλήσει τὸ στόµα µου, καὶ εὐλογείτω πᾶσα σάρξ τὸ
ὄνοµα τὸ ἅγιον αὐτοῦ εἰς τὸν αἰῶνα καὶ εἰς τὸν αἰῶνα
τοῦ αἰῶνος.
Ὁ Ἱερεύς : Διʹ εὐχῶν τῶν ἁγίων Πατέρων ἡµῶν ...


